
Ofizialtasuna? 

Mikel Irastortza  (EHE-ko kidea) 

Euskararen ofizialtasunaren aldarrikapenak azken urte hauetan indarra hartu duela nabarmena da. Azken urte hauetan mugimendu euskaltzaleen lan eta ahaleginari esker lortu da euskarak bere lurralde osoan behar duen aitortza lehen mailako gaia izatea gure herriaren euskalduntzeari dagokionean. Hori ona da, baina horrek ez du esan nahi inondik ere eskari hori norabide berean egiten denik, eta, gainera, ikusi ahal izan dugun bezala, interes propioen araberako irakurketak plazaratzen dira, uzta elektoralaren bila herritarrak nahasi nahirik sarritan. 


Europara begira jarrera erabaki beharrean dira eragile ugari eta hizkuntza gutxiagotuen gaiak garrantzi berezia hartu du auzi honetan. Lehen mailakoa bihurtu zaigu gainera. Esate baterako, Espainiako Estatuak euskara, katalanera eta galizierarekin batera Europan ofiziala izatea proposatu zuen, bertako instituzioek herritarrek eskatzen duten hizkuntzan artatuak izatea eskatuz. Eskari hori behin eta berriz errepikatu digute, euskararen aldeko apustua egiten dutela erakutsi nahirik edo. Estatu espainiarra gai izan ote da noizbait bere esku dauden administrazioetan euskaldunon hizkuntza eskubideak bermatzeko? Posta zerbitzuan agian? Justizia administrazioan bestela?Hizkuntza Eskubideen Behatokiak erakutsi digun moduan, ez dute sinatu zuten Euro Ituna bera ere bete. Baten batek gobernua aldatu dela esan dezake. Zein izan da PSOEren estrategia euskararekiko? Ez al zuen Nafarroan hizkuntza politika kudeatu euskara behin eta berriz zapalduz? Ez al ditu bultzatu eta babestu euskararen eta euskalgintzaren kontrako eraso bortitzak? Ez al da hainbat udaletan eta beste instituzioetan atzerapausoen sustatzaile izan? Ez al zen, azken batean, gaur euskarari bere lurralde osoan ofizialtasuna ukatzen dion legediaren sortzaile nagusietakoa izan? Proposamen horri lehen unetik usain txarra dario, ustel jaio da.Guzti honetan aipagarria zaigu Frantziako Estatuaren jarrera ere, Espainiakoaren proposamen ustelaren aurrean berehala agertu baitzen kontrako jarrerarekin, euskaldunok urteetan zehar estatu horri egindako presioaren aurrean erakutsi duen postura berdinari eutsiz. Pirinioetako Lan Elkartean biltzen diren presidenteek ere beren iritzia agertu dute gaiaren inguruan. Europako Batasunak hizkuntzen ofizialtasuna onar dezala eskatu dute, baina eta hor dago gakoa «guzti horiek dagokien estatuetako konstituzioetan onartuta dauden modu berean». Hara! Beraz, euskara egungo legedien barruan izango da ofiziala Europan.Euskal alderdi batzuk joko horretan sartu dira. Araba, Gipuzkoa, Bizkai eta Nafarroako EAJk itun konstituzionala onartzeko baldintza bat jarri dio Espainiako Gobernuari: Espainiako Gobernuak erreferendum egunean lau herrialdeetan herritarrek euskara Europan ofizial izatea nahi duten edo ez galdetzea. Baina zertan ari gara? Herritarroi etxebizitza bat izateko eskubidea dugun edo ez galdetzen ote zaigu? Euskara ofiziala izatea eskubidezkoa da eta guk dakigula eskubideak ez daude gehiengo edo gutxiengoen esku. Eskubideak bermatu egin behar dira eta kito. Euskaldunok eskubide osoa dugu gure hizkuntza ofiziala izan dadin.Kontraesanen zerrenda ez da amaitzen ordea. Josu Ortuondo EAJko euro parlamentariak Europako Batasuna salatu du hizkuntza gutxiagotuekiko duen jarrera dela eta. Jarrera koherentera hurbilduko litzateke, euskara jakin eta Europako Parlamentuan euskaraz mintzatzeko gaitasuna izango balu bederen. Europan eskaera horiek luzatzen dituzten bitartean, Euskal Herrira begira jarri ote dira? Herritarrak eskatzen duen hizkuntzan artatua izan behar du. Ongi. Erantzun dezatela orain eta zintzoki: non bermatzen da hori eurek kudeatzen dituzten instituzio eta administrazioetan? Bizkaiko Diputazioan? Gipuzkoakoan? Osakidetzan? Bilboko Udalak bermatzen al du? Ertzainek erantzuten al dute euskaraz hala eskatuz gero? Zein izan da Eusko Jaurlaritzaren III. Plangintzaren emaitza? Zenbat langile euskaldundu dituzte? Beraz, Europan egiten ari diren eskaerak ez dira sinesgarriak ez eta onargarriak ere. Baina honetan bada gure ustez argitu beharreko beste kontu bat. Alegia, euskarak Europan ofiziala izan behar duela esaten digute batzuek zein besteek, herritarrek erabiltzen duten hizkuntzan zerbitzua eskainiz eta itun konstituzionala gure hizkuntzara itzuliz. Hori al da ofizialtasuna? Hori besterik ez? Herritarrak nahasi nahian dabiltza neurri horiek ofizialtasuna dakartela diotenean. Agian sasi ofizialtasuna izango da, edo minimoen ofizialtasuna, edo hobe esanda, hori ez da ofizialtasuna. Ofizialtasunak hizkuntza eskubideen aitortza osoa dakar berarekin, kasu honetan euskaldunon hizkuntza komunitatearen eskubide guztien bermea, Europan eta hain urrutira joan gabe, Euskal Herrian.Ez baitezagun ahantz Euskal Herrian dagoela gure hizkuntzaren etorkizuna bermatzeko giltza. Espainiako eta Frantziako legediak aldatzetik igarotzen al da bestela euskararen normalizazioa bilatzen duen prozesua? Horiek dakartzaten oztopo guztien gainean eraiki dugu orain artekoa, borrokatuz eta ez da gutxi izan, inolaz ere. Baina ezta nahikoa ere. Euskararen ofizialtasuna lurralde osoan lortzea euskal herritarron arteko eztabaida eta adostasunean oinarritzen da, legedi berri baten eraikuntza klabean, hizkuntza eskubideen egikaritze prozesu baten barnean.Une garrantzitsu honetako gako nagusietakoa da ofizialtasuna erdiestea. Euskal herritarrok atera gaitezen gure hizkuntza eskubideak defenditzera eta euskara Euskal Herrian eta Europan benetan ofiziala izan dadin aldarrikatzera. 
